
   Юрлатăп юрă хамăнне кăна!

Çăпатине те хамăннех сыратăп,

Шăтсан-тусан саплатăп эп ăна,

Юррăмсене йăлт çĕнĕрен çыратăп.



Çула тухсан ман кимĕ çук пулсан,

Пĕренерен кĕçех ăна чутлатăп.

Ĕç пĕтесси пĕр çур сехет юлсан,

Татах та тепĕр ĕç тытма шутлатăп.



Çукпа аптранă кăмăл мăртăхсан,

Вăл кăмăла çĕре вăрçса таптатăп,

Чун хĕлĕхĕ пăта пек тутăхсан,

Ăна пĕр шелсĕр вăтарса таптатăп.



Юратнă чух вутран тухма пĕлмен,

Паян та акă çулăмпа çунатăп...

Çын телейне нихçан туртса илмен,

Каян кашни-пĕрне эп ыр сунатăп.

  